
Upernaviup eqqaani nunaqarfimmi Innaarsunni oqaluffiliornissamut Naalakkersui-

sut AIS15-imi 10 mio. koruuninik immikkoortitseqqullugit peqquneqarnissaannik 

Inatsisartut aalajangiiffigisassaattut siunnersuut. 

(Inatsisartunut ilaasortaq Jens Immanuelsen, Siumut) 

Siullermik nunaqarfik Innaarsuit pilluaqquniarparput inoqaleqqaarnerminit ukiunik 100-

liilluni qaammammi uani aprilimi nalliussinerani. Minnerunngitsumik nunaqarfik Innaarsuit 

aningaasarsiornikkut siuariartornermigut malunnaateqarluarluni maannamut ingerlanerani 

Innaarsummiut sulilluarnermikkut piumassuseqarluarnerat aammalu tassani inuutis-

sarsiornikkut periarfissarissaarfiunera atorluarlugu napatitsimmata, tamannalu Siumumit 

nuannaarutigeqaarput. 

Siumut pilersinneqaqqaaramili nunatsinni nunaqarfinnik ineriartortitsineq pingaartitaraa. 

Nunaqarfiit ineriartornissaminnut inuutissarsiornikkut ullumimut periarfissaqarluartut ineri-

artortinneqartariaqarput, taamatut Siumut isumaqarpoq. 

Inatsisartuni ilaasortap Jens Immanuelsenip Siumumeersup siunersuutip massuma qaqin-

nerani maluginiarparput nunaqarfiup Innaarsuit qanoq inuutissarsiornikkut periarfissaris-

saartigineranik ilisimasaqarluarnini aallaavigalugu pingaartillugulu ersarissaateqarfigigaa, 

tamanna Siumumit qujassutigaarput. 

Soorunami saqqummiussami ullumikkut nunaqarfimmi oqaluffimmik pisariaqartitsineq paa-

silluarparput. Akuersaaruminaatsuuvoq atuarfiutigisumik oqaluffimmik ingerlatsisoqarnera 

tassami nunaqarfik 160-t missaanni inoqartoq taamaallaat atuarfimmi inimi ataatsimi naa-

lagiarnerup ingerlanneqartarnera inunnut 40-innarnut naatsorsuussaasoq naapertuutinngil-

luinnarpoq, akuersaaruminaallunilu. 

Siumumit isumaqarpugut piaarnerpaamik oqaluffiliortoqarnissaa pisariaqartoq. Oqaluffilior-

nissamik kissaat assigiinngitsutigut siusinnerusukkulli ingerlareersimavoq, taamaammat 

Siumumit Naalakkersuisut piumaffigaavut suliniummut aningaasaliinissaannik nassaarni-

aqqullugit, tamannalu aningaasaliissutaasut iluanni nassaarineqarsinnaasoq isumaqaratta. 

Naggataagut Siumumit uunga siunersuummut ilaatillugu kissaatigaarput sinerissami nuna-

qarfinni illoqarfinnilu oqaluffiliornissat aammalu iluarsartuussinissat eqqarsaatigalugit siu-

nissami pilersaarummik Naalakkersuisut saqqummiussaqarnissaat pisariaqartuusoq, 

tamannalu piaartumik pisariaqartoq isumaqarluta, allat aamma pisariaqartitsisut aaqqiiffi-

gineqarnissaat nalilersorneqartariaqarmata. Nunatsinni oqaluffiitt inuiannut kalaallinut ila-

geeqarnikkullu pitsaasumik suliniarnermut isumalerujussuummata, anersaakkut tarnikkullu 

suliniartunut pitsaasunik avatangiiseqartitsinissaq tassuunakkut aamma pingaartuummat 

pisariaqavillunilu. 

Taamatut Siumumit oqaaseqarluta siunnersuut Kultureqarnermut Ilinniartitaanermut Ilisi-

matusarnermut Ilageeqarnermullu Ataatsimiititaliami suliassanngortipparput. 


